
   Те хам тĕнче курнишĕн кĕркунне,

Те çимĕçĕ пиçсе çитнишĕн çĕрĕн, –

Çĕн çăкăр пек савса куратăп кĕрĕн

Хура уй-хирлĕ, çумăрлă кунне.



Пепкешĕн – амăш сĕчĕ пархатарлă,

Этемшĕн – çĕр. Вăл пурнăç ĕмкĕчи.

Курсам, пĕр ывăç çĕр. Хирте эс тарлăн,

Кайран вăл пулĕ тыррăн пĕр пĕрчи.



Çĕн тырă пек ӳстертĕр ман сăвва та

Çĕр сĕткенне илсе тăран чĕрем…

Пĕлместĕп хам та, мĕншĕн пит саватăп

Çуралнă вăхăта – хура кĕре?

  